


Nowu zběrku předstajił
Drježdźany. Varnsdorfski basnik Milan

Hrabal je předwčerawšim w Drježdźan-
skim měšćanskim muzeju swoju něm-
sku zběrku basnjow „Wenn die Fische da-
vonfliegen“ předstajił. Wona je njedawno
w Ludwigsburgskim nakładnistwje Pop
wušła. Hrabal čitaše swoju lyriku w čěšći-
nje. Přełožki Petera Gehrischa přednjese
před něhdźe 25 připosłucharjemi Róža
Domašcyna.

K zachowanju serbšćiny
Drježdźany. Sakscy Zeleni chcedźa, zo

stanje so jich angažement za serbske na-
ležnosće wočiwidniši. Tohodla budu jutře
w Budyšinje serbske dźěłowe zjednoćen-
stwo załožić. Z nim wotpohladuja k za-
chowanju serbskeje rěče a kultury wšěd-
ny dźeń přinošować. Wosebje wažne jim
je, zawěsćić serbsku syć pěstowarnjow
a šulow kaž tež rozšěrić poskitk serb-
skorěčneje wučby za wšitke generacije.

Zhromadnje kemše swjećić
Drježdźany. Pod hesłom „Hódnoty

tworić – Hódnoty praktikować“ přepro-
šatej Ewangelsko-Lutherska krajna cyrkej
Sakskeje a Drježdźanska rjemjeslniska
komora njedźelu, 12. meje, w 10 hodź.
na  bohosłužbu sakskich rjemjeslnikow
w Drježdźanskej cyrkwi Našeje knjenje.
Rozhłós MDR kemše live wusyła.

Nowa skakanska sezona
Rózbork. Třinaće dźěći Sněhakowar-

skeho kluba Załom 1928 je so pola FSV
Rózborka na prěnim wubědźowanju no-
weje skakanskeje sezony wobdźěliło. Cył-
kownje startowaše w Rózborku 85 doro-
stowych sportowcow. Holcy a hólcy ze
Załomja skakachu po wšelako wulkich
skakanišćach na kumštne maty a docpě-
chu tři prěnje, tři druhe a wjacore třeće
městna.

Tottenham přećiwo Liverpoolej
Amsterdam. Koparske mustwo Tot-

tenham Hotspurs je finale champions
league docpěło a hraje 1. junija w ryzy
jendźelskim finalu přećiwo FC Liverpoo-
lej. Tottenham doby wčera wječor 3:2 po-
la Ajax Amsterdama a wuruna tak poraž-
ku 0:1 z prěnjeje hry. Wšitke wrota po za-
statku 0:2 třěli za Tottenham Lucas Mou-
ra. Wutoru bě so FC Liverpool ze 4:0
přećiwo FC Barcelonje přesadźił.

Choćebuz (SN). Zasadźenske móžnosće
a šansy na wikach wodźika jako alterna-
tiwneje formy ćěrjenja busow, železnicy
a pola awtomobilneje dodawanskeje in-
dustrije je wjace hač 70 předewzaćelow
a wědomostnikow wčera w Choćebuskej
Industrijnej a wikowanskej komorje
(IHK) rozjimało. Zdobom předstajichu
sep žadanjow nastupajo polěpšenje zjaw-
neho wosoboweho wobchada we Łužicy.

Kaž IHK informuje, sadźa Łužica we
wobłuku strukturneje změny na „paliwo-
wu bańku a wodźik jako technologiju
přichoda“. Za dwaj wodźikowej projektaj
w Choćebuzu we wobłuku „hnydomne-
ho programa za strukturnu změnu“ spě-
chowanskej připrajeni hižo předležitej.

Zamołwići su přeswědčeni, zo energi-
jowy přewrót wodźikej jako nošakej
energije cyle nowy wuznam posrědkuje.

Přichod wodźik

Budyšin (JK/SN). Za přichodnu Budysku
měšćansku radu kandiduja mjez druhim
štyrjo młodźi Serbja. Tući su sebje a swo-
je politiske zaměry kaž tež předstawy,
skutkować w přichodnej politiskej za-
mołwitosći, wčera wječor w Budyskej Ke-
helerni předstajili. Krótkodobnje zwoła-
ne zarjadowanje by sej hladajo na waž-
nosć komunalnych wólbow a politiske
žiwjenje Budyšina wjetši zajim wobydle-
rjow sprjewineho města zasłužiło. Tak je
jenož horstka zajimcow přewšo naročne
a spodobne nahlady młodych muži sćě-
howała.

Kandidaća štyrjoch stron maja dosć
realistiske a kmane ideje. Moderaciju
wječora přewza Benjamin Wirth (SPD)
a  zamó jara derje swójske mysle a před-
stawy kaž tež te swojich sobupožadarjow
Alexandera Pólka (FDP), Měrćina Bałcarja
(Lěwica) a Juliana Nyče (Zeleni) rjadować
a zjimać. Po tym zo běchu so kandidaća
předstajili, rysowachu woni w hrubym
zakładne pozicije a zaměry swojich stron
w přihotach na komunalne wólby. Te su
hladajo na wšelakorosć stron tež dosć

rozdźělne. Tak chce so kandidat FDP wo
to starać, zo so politiske a hospodarsce
wažne rozsudy spěšnišo tworja. Pod he-
słom „Činić“ chcedźa liberalni tež w Bu-
dyšinje dale hospodarstwo a rjemjesło
spěchować a tak dobre zakłady za žiwje-
nje w měsće tworić. Lěwica so skerje na
socialne polo wusměrja, kaž Měrćin Bał-
car wobkrući. Tež dobry poměr mjez
serbskimi a němskimi wobydlerjemi mě-
sta skrućić a wutwarić je Lěwicy wažny
narok politiskeho skutkowanja. Zeleni so
po słowach Juliana Nyče skerje na mobi-
litu wusměrjeja. Nyči je wažne, wjace či-
nić za kolesowarjow w měsće a wutwarić
kolesowarske šćežki, wosebje do zagmej-
nowanych wsow Budyšina. Tež busowe
zwiski rozšěrić je bytostne za to, rólu Bu-
dyšina jako kulturne srjedźišćo Hornjeje
Łužicy skrućić. Do podobneho směra du
wotpohlady SPD. Kaž Benjamin Wirth
wuzběhny, je socialdemokratam w sprje-
winym měsće wažne, wobchad změro-
wać a wosebje pěškam a hosćom wjace
ruma a móžnosćow za to skićić, přijom-
nosće města lěpje wužiwać.

Najebać wšitke politiske rozdźěle bě-
chu sej kandidaća přezjedni, zo ma so
wjace činić za młode swójby a młodźinu.
Na polu młodźinskeho dźěła měł Budy-
šin tajke wuměnjenja tworić, zo so mło-
dostni zwaža so organizować a zmysła-
połne a skutkowne młodźinske dźěło
a hibanje na nohi stajić.

Přezjedni běchu sej kandidaća tež na-
stupajo serbskosć Budyšina. Ta měła so
hišće doraznišo a jasnišo w zjawnym ru-
mje města a wšědny dźeń pokazać. Bu-
dyšin měł so hišće bóle na swoju serb-
sku wosebitosć wusměrić a ju wužiwać
jako katalyzator politiskeho, hospodar-
skeho a kulturneho wuwića.

Zo njebudźe přichodne dźěło w mě-
šćanskej radźe runje lochke, je kandida-
tam wědome. Wažne budźe po móžno-
sći jednoho z nich do rady wuzwolić, zo
móhł serbske temy a naležnosće sobu
do dźěła města zapřijeć a tak skutkować
w zmysle dobrych nowych, wosebje
młodych, tež do přichoda wjeducych
idejow a narokow wšitkich wobydlerjow
srjewineho města.

Młodźi serbscy kandidaća za Budysku měšćansku radu so předstajili

Wjace činić za młodych ludźi

Połni elana su młodźi Serbja, kotřiž kandiduja za wólby noweje Budyskeje měšćanskeje rady 26. meje. Su to Měrćin Bałcar
(Lěwica), Alexander Pólk (FDP), Benjamin Wirth (SPD) a Julian Nyča (Zeleni, wotlěwa). Foto: SN/Hanka Šěnec

Mnohe nazhonjenja je Lukaš Deleńk na
polu komunalneje politiki hižo nazběrał.
Mjeztym 15 lět skutkuje wón w Njebjel-
čanskej gmejnskej radźe. „Komunalnu
politiku mam za tu, w kotrejž móžeš nje-
posrědnje něšto docpěć“, 40lětny Njebjel-
čan wujasnja, „wšitke dalewjeduce politi-
ske zastupnistwa, kaž wokrjesny sejmik,
rozsudźeja z politiskimi frakcijemi.“ Na-
stupił bě wón ke komunalnym wólbam
lěta 2004 z wotpohladom, při rozsudach
gmejny za wobydlerstwo sobu rěčeć. Wu-
chadźišćo běchu swój čas w gmejnje hor-
co diskutowane wustawki wo twarje
swójbnych domow. „Njejsym rozsudy
gmejnskeje rady w kóždym padźe zrozu-
mił. W běhu swojeho skutkowanja jako
gmejnski radźićel pak spóznach, zo nje-
móža tež w gmejnach stajnje tak lochko
rozsudźeć, ale dyrbja wobstajnje wotwa-
žować,“ praji socialny pedagoga Mjezyna-
rodneho zwjazka w Kamjencu.

W běhu lět je wobkedźbował, zo so to-
warstwowe žiwjenje wuwiwa a zo so mno-
zy ludźo na dobro komuny, wosebje w so-
cialnych naležnosćach angažuja. To bě je-
mu pohon, wospjet za gmejnske wólby
kandidować. „Jako wo to dźěše, lisćinu

kandidatow za SWZ nastajić, běch na kón-
cu jenički. Mjeztym mje zwjesela, zo su so
wjacori zajimcy namakali. Sam pak so roz-
sudźich, so na próstwu Lěwicy nastajić dać,
tež hdyž jeje čłon njejsym. Přeswědčiło
mje je, zo ma Lěwica socialny škit woby-
dlerjow za jara wažny. A jeje zastupjerjo su
ći, kotřiž towarstwo Kamjenjak, hdźež wot
jeho załoženja sobu skutkuju, podpěruja.
Wjetšina zastupjerjow druhich politiskich
stron porno tomu je zarjadowanja Kamje-
njaka dotal zwjetša jeno za swójsku pre-
zentaciju wužiła.“ ■ Milenka Rječcyna

K A N D I D U J E  Z A  G M E J N S K U  R A D U

Lukaš Deleńk wospjet nastupi 

Deleńk

Deleńk

Chrósćicy (KJu/SN). Ze swojim přichod-
nym projektom su so čłonojo předsyd-
stwa Domowinskeje župy „Michał Hór-
nik“ wčera w Chrósćicach rozestajeli. Bu-
dźe to dźěłarnička wo hotowanju družče-
je drasty 18. meje na Chróšćanskej farje.
Mjez młodymi žonami a holcami su staj-
nje zaso nowe, kotrež so za to zajimuja,
kak narodnu drastu prawje woblěkać.
Wjacore su zdobom signalizowali, zo je
tež wažne žonam posrědkować, ke ko-
trym składnosćam so kotru drastu hotu-
je. Trěbna je tu wěda staršich nošerkow
a hotowarničow serbskeje narodneje
drasty. Wšako maja so při tym runje tak
regionalne rozdźěle wobkedźbować.
W tym zwisku je sej župa nadawk stajiła,
z nazhonitymi drastynošerkami a hoto-
warničemi rozmołwne koło organizo-
wać, zo bychu so nimo woblěkanja tež
w  prawym pomjenowanju jednotliwych
drastowych dźělow wuměnjeli.

Na kubłansku jězbu do čěskich Hejnic
přeprošuje předsydstwo čłonow župje
přisłušacych Domowinskich skupin a to-
warstwow 1. septembra. Hižo wjele lět
wobsteja tu partnerske styki k přećelam
Serbow w Liberecskim kraju. Nimo wo-
pyta klóštra je wotpohladane do blišeje
krajiny pućować. W oktobru wotměja
přichodny „serbski wječor“ ze zastupje-
rjemi Domowiny, Rady za serbske nalež-
nosće Sakskeje a dalšimi w Chrósćicach.

Nimo toho je so předsydstwo z namje-
tami župy za Myto Domowiny a Čestne
znamješko Domowiny zaběrało.

Wědu wo drasće
dale dawać

30. Budyski forum započa so dźensa pod hesłom „Kak so dopominać? Wo wobcha-
dźe z njeprawdu SED 30 lět po měrniwej rewoluciji“. Mjez wobdźělnikami běchu
předsyda Budyskeje komiteja Alexander Latotzky, mecklenburgsko-předpomorska
krajna społnomócnjena za předźěłanje diktatury SED Anne Drescher, teologa a wo-
jowar za staćanske prawa Frank Richter – wón měješe dźensa zazběhowy referat
na temu „Čemu so dopominać?“ –, zapósłanc Sakskeho krajneho sejma Harald
Baumann-Hasske (SPD), Budyski wyši měšćanosta Alexander Ahrens (SPD)
a Manfred Baumhäckel (prědku wotlěwa). Foto: SN/Hanka Šěnec

30. Budyski forum dźensa zahajili

Praha (SN/MiR). Ludowe nakładnistwo
Domowina wobdźěla so wot dźensniše-
ho hač do njedźele w Praze na 25. mjezy-
narodnych knižnych wikach a literarnym
festiwalu. Serbske nakładnistwo słuša k
stajnym wustajerjam, a to hižo wot časa
załoženja wikow, kotrejež lětuše hłowne
hesło rěka „Dopomnjenki a memoary“.

Kruty partner LND, Towarstwo přeće-
low Serbow, chce so na stejnišću Budy-
skeho nakładnistwa L 803 na tradicional-
nym wustajenišću w Přemysłowym pala-
sće w Holešovicach wo nowostkach in-
formować. LND poskića tam mjez
něhdźe sto titulemi Serbskej protyce,
dźěćace knihi, beletriju, słowniki, wědo-
mostnu literatura, słuchoknihi a  dalše.

W srjedźišću pak steji lětsa kniha Kře-
sćana Krawca „Sej statok stajili“.
We wobłuku literarneho festiwala čita
tam awtor sobotu ze swojeje knihi.
Wuhotowar zarjadowanja je zwjazk čě-
skich knihikupcow a nakładnikow Svět
knihy.

Ličba wustajerjow z cyłeho swěta lěto
wob lěto přiběra. Hóstny kraj literarneho
festiwala, wotměwaceho so za čas kniž-
nych wikow, je lětsa Łaćonska Amerika.

Křesćan Krawc
čita na wikach

I M P R E S U M

Wowcy město trawusyčakow chce mě-
sto Wien přichodnje na Dunajskej kupje
zasadźić. 50 wowcow změje na woblubo-
wanym wólnočasnym arealu přichodnje
swój wot wowčerja dohladowany domi-
cil. Hinak hač dotal wužiwane bencino-
we mašiny su wowcy wobswětej přichile-
na alternatiwa, z Wienskeje radnicy rěka.
Dunajska kupa je 21 kilometrow dołha
a lědma wobtwarjena.

Wotćišć porsta na torće je paducha
w  Kölnje přeradźił. Sudnistwo je před-
chłostaneho muža mjeztym k wosom
měsacam jastwa zasudźiło. Wotćišć por-
sta na šokolodźanej torće bě jenički do-
pokaz w procesu. 43lětny bě so loni zhro-
madnje z kumpanom do bydlenja zado-
był a je wurubił. W kuchni da so muž do
žiwidłow, mjez druhim do torty. Jako so
wobsedźer nawróći, wuhlada wón wot-
ćišć a tykny tortu do chłódźaka.

T O  A  T A M N E

Hnydom w štyrjoch stronach nastupja
młodźi Serbja lětsa k wólbam noweje Bu-
dyskeje měšćanskeje rady. To swědči wo
móžnym nowym wětřiku w tudyšej ko-
munalnej politice a wo skrućenym sebje-
wědomju Serbow w měsće. Woni su zjaw-
nosći swoje wólbne zaměry wčera na fo-
rumje předstajili. Zo su to činili a zo bě
wječork serbskorěčny, zasłuža sej připó-
znaće. Serbja drje z mandatom němskich
stron kandiduja, woni pak na swoje waš-
nje wólbne ćežišća předstajeja. A byrnjež
tući štyrjo kandidaća ze swojim zarjado-
wanjom na iniciatiwu młodeho socialde-
mokrata Benjamina Wirtha spokojom by-
li, je škoda, zo bě tak mało wopytowa-
rjow. Wjetša kedźbnosć by angažementej
młodych runje w měsće Budyšinje tyła.
Snadź móhli organizatorojo přichodny
raz wospjet wo tym rozmyslować, po ko-
trych pućach na tajke zarjadowanje pře-
proša. Rjenje by wězo było, by-li mjeno-
wanych štyrjoch 26. meje prawje wjele
Serbow-měšćanow woliło. ■ Axel Arlt

M Ó J  W I D

Nětko měli jich wolić

Sibiu (dpa/SN). W rumunskim měsće Si-
biu je so dźensa připołdnju wjerškowe
zetkanje krajow EU zahajiło. Dwaj tydźe-
njej do wólbow Europskeho parlamenta,
po krizach minjenych lět a po dołhej de-
baće brexita dla chcedźa tónraz signal
jednoty a rozmacha wusyłać. Za to chce-
dźa zhromadnu „Sibiusku deklaraciju“
schwalić, w kotrejž wuznawaja so k za-
kładnym hódnotam demokratije a pra-
wostatnosće a k sylnišej róli Europy
w  swětowej politice. Nimo toho chcedźa
„strategisku agendu“ za přichodne pjeć
lět zdźěłać.

Mjenje pjenjez hač zašłe lěta

Berlin (dpa/SDN). Zwjazkowe knježer-
stwo dyrbi so na to nastajić, zo dawkowe
dochody přichodnje wjace tak nježórla
kaž dotal. Zwjazkowy financny minister
Olaf Scholz (SPD) chcyše dźensa popoł-
dnju wuslědki najnowšeho trochowanja
fachowcow nastupajo dochody stata
předstajić. Hižo do toho bu znate, zo smě
knježerstwo drje dale z přiběracymi do-
chodami ličić, budźe pak wo wjele mje-
nje hač zašłe lěta.

Steinmeier w Słowjenskej

Berlin/Ljubljana (dpa/SN). Zwjazkowy
prezident Frank-Walter Steinmeier je
dźensa na wopyt Słowjenskeje wotlećał.
W stolicy Ljubljanje wočakowaštaj jeho
mjez druhim prezident Borut Pahor
a  prezident Narodneje zhromadźizny
Dejan Židan. We wobłuku dwudnjow-
skeho wopyta zetka so Steinmeier jutře
z premierom Marjanom Šarecom.

A K T U A L N E

Wjeršk EU za jednotu

Po wšej Ruskej su dźensa 74. róčnicu dobyća nad hitlerskej Němskej w Druhej swětowej wójnje woswjećili. Wjeršk bě wulka
wojerska parada w Moskwje. We Wladiwostoku demonstrowachu wobydlerjo z wobrazami swojich přiwuznych, kotřiž běchu
we Wulkej wótčinowej wójnje (1941–1945) wojowali a na kotrychž su hordźi. Foto: dpa/Jurij Smitjuk

Podstupim (dpa/SN). Braniborska chce
za wjace pomocy zwjazkowych krajow
plahowarjam wowcow nastupajo škit
před wjelkami wabić. Wotpowědny na-
mjet je na wčerawšej konferency wob-
swětowych ministrow w Hamburgu za-
podała. Při tym dźe wo to, wudźeržowa-
nje škitnych naprawow kaž płotow, ale
tež psow stoprocentnje financować, in-
formuje rěčnik wobswětoweho minister-
stwa. Dotal spěchuja w Braniborskej je-
nož nakup płotow a psow. Wot spočatka
lěta su wjelki w Braniborskej 74 wowcow
zakusali. Loni bě jich cyłkownje 235.

Pomocne pjenjezy móhli z fondsa mi-
nisterstwow za ratarsku strukturu k wu-
wiću wjesnych kónčin brać. Sumu, ko-
truž z fondsa za to nałoža, dyrbjało
zwjazkowe knježerstwo zaso narunać,
rěčnik zdźěli. Po jeho słowach běchu
zwjazkowe kraje hižo do zetkanja
w  Hamburgu signalizowali, zo namjet
Braniborskeje podpěraja.

„To je wjace hač jenož trěbna kročel“,
rjekny předsyda Berlinsko-braniborske-
ho zwjazka plahowarjow wowcow Knut
Kucznik. Politika je spóznała, kajki wu-
znam plahowanje pastwoweho skotu za

zachowanje přirodoškitnych kónčin
w kraju ma. „Hdyž swoje nastajenje nět-
ko njezměnimy, dyrbimy wjele pjenjez
za  chłostanki EU zanjechaneho přirodo-
škita dla płaćić. Njemóže być, zo dyrbja
wowčerjo škit stadłow před wjelkami sa-
mi płaćić. Štóž so wo to postara, zo so
wjelki zadomja, dyrbi tež jasnje rjec, štó
kóšty za to přewozmje.“ Po wobličenjach
Kucznika ma so z toho wuchadźeć, zo na-
stanu 75 zawodam krajneho zwjazka wu-
dawki 4,5 milionow eurow.

Wukubłany francoski pyrenejski hór-
ski pos, kotryž móže stadła skutkownje
před nadpadami wjelkow škitać, płaći
5 000 do 7 000 eurow. K tomu přińdu
hišće kóždolětne kóšty 2 500 eurow za
skótneho lěkarja, picu, zastaranje a poz-
dźiši žiwjenski wječor psa, hdyž je wot-
powědnu starobu docpěł a so hižo za
stražowanje wowcow njehodźi.

Braniborska je wot lěta 2008 hač do
apryla 2019 nimale 1,9 milionow eurow
spěchowanskich srědkow wupłaćiła. Prě-
ni kwartal 2019 je hižo 44 próstwam wot-
powědowała a nimale 64 000 eurow za
škit wowčich stadłow wudała.

Zwjazkowe knježerstwo njemóže so
dotal na zasadne rjadowanje nastupajo
wobchadźenje z wjelkami dojednać, mě-
njo, zo je zarunanje wjelčich škodow
w prěnim rjedźe wěc krajow.

Za wjace pomocy wowčerjam
Braniborska na konferency wobswětowych ministrow namjet zapodała

Žitawa (dpa/SN). Dwaj tydźenjej do wól-
bow Europskeho parlamenta wusyła
rańši magacin telewizijneho sćelaka ZDF
jutře rano originalnje ze Žitawy. Tam
chcedźa mjez druhim pokazać, što je so
po přistupje susodneju krajow Čěskeje a
Pólskeje k EU w lěće 2004 a po wotewrje-
nju mjezow 2007 za wobydlerjow změni-
ło. K tomu chce so moderator Mitri Sirin
na Hłownym torhošću z wobydlerjemi,
ze sakskim ministerskim prezidentom
Michaelom Kretschmerom (CDU) a ze Ži-
tawskim wyšim měšćanostu Thomasom

Zenkerom (Žitawa móže wjac) rozmoł-
wjeć. „Pola nas móže kóždy Europu doži-
wić, cyle konkretnje na městnje“, rjekny
Zenker w přihotach wusyłanja powěsćer-
ni dpa. Zhromadne dźěło praktikuja na
wjele runinach, na swjedźenjach, zhro-
madnych wustajeńcach, w mjezynarod-
nych šulach abo w kooperacijach přede-
wzaćow. Tež zarjadnistwa su wusko sple-
ćene. Přiwšěm wobsteja rěčne zadźěwki,
Zenker přizna. Žitawa prócuje so zhro-
madnje z partnerami z Čěskeje a Pólskeje
wo titul Kulturna stolica Europy 2025.

ZDF wusyła jutře live ze Žitawy

Moskwa (dpa/SN). Ruska ma dźělne wu-
powědźenje mjezynarodneho atomowe-
ho zrěčenja přez Iran za wuraz protesta
přećiwo USA. Prezident Wladimir Putin
je wospjet před njepřemyslenym krokom
warnował, ke kotremuž běchu so we Wa-
shingtonje nastupajo Iran rozsudźili. To
praji rěčnik Krjemla Dmitrij Pjeskow
wčera w Moskwje. „Nětko widźimy prě-
nje konsekwency.“ Ruska pak chcyła dale
na tym dźěłać, zo so dojednanja zrěčenja
dodźerža.

Iranski prezident Hassan Ruhani je
wčera dźělne wupowědźenje swojeho
kraja z mjezynarodneho Wienskeho ato-
moweho zrěčenja z lěta 2015 připowě-
dźił. Te měješe Iranej z krutymi mjezyna-
rodnymi kontrolemi produkciju atomo-
wych bróni znjemóžnić. Za to zaručichu
tamni partnerojo zrěčenja, předewšěm
USA, zo sankcije přećiwo Iranej zběhnu
a  hospodarske poćahi normalizuja. USA
pak běchu zrěčenje loni spočatk meje
jednostronsce wupowědźili.

Kaž ruski wonkowny minister Sergej
Lawrow potwjerdźi, bě połoženje za Iran
njeakceptabelne. „Situacija nasta njeza-
mołwiteho zadźerženja USA dla“, rjekny
Lawrow na zetkanju ze swojim iranskim
kolegu Mohammedom Dshawadom
Sarifom w Moskwje.

„To je direktna wotmołwa na agresiw-
nu politiku Washingtona“, zwurazni ru-
ski wonkowny politikar Leonid Sluckij.
Mjezynarodne zhromadźenstwo dyrbi
wšitko činić, zo njeby so połoženje při-
wótřiło. Wonkopolitiski rěčnik CDU
w zwjazkowym sejmje Norbert Röttgen
rěči wo „smjerćstrašnej eskalaciji“. Krok
Irana bě wón „wočakował. Iran reaguje
na ćišć USA z přećiwnym ćišćom.“

Krjeml: Iran
protestuje
přećiwo USA

Praha (dpa/SN). Do dźensa zahajeneho
wjerškoweho zetkanja Europskeje unije
w rumunskim měsće Sibiu wo přichodźe
zjednoćenstwa statow je so prezident Ra-
dy EU Donald Tusk na Václava Havela po-
wołał. Wón citowaše lěta 2011 zemrěte-
ho bywšeho čěskeho a čěskosłowakske-
ho prezidenta na wopyće w Praze, zo stej
swoboda a zamołwitosć dwě stronje
samsneje medalje. „Z tym je wón dokład-
nje to zapřimnył, što rěka Europjan być“,
rjekny Tusk. Na programje 52lětneho
pólskeho politikarja steješe tež wopyt ro-
wa wojowarja wo čłowjeske prawa a dra-
matikarja.

Hosćićel Tuska, čěski ministerski pre-
zident Andrej Babiš, žadaše sej w při-
chodnej dobje financowanja wjetši wliw
na přizwolenje spěchowanskich srědkow
EU. „Předewšěm my měli rozsudźić, za čo
pjenjezy wužiwamy, kotrež z Europy dó-
stanjemy“, rjekny załožer populistiskeje
strony ANO. Ratarski imperij Babiša ma
sobu najwjetše lěpšiny ze subwencijow
Europskeje unije. Najebać to jej wjace hač
połojca Čechow po wuslědkach naprašo-
wanjow njedowěrja. Tusk mjenowaše to
„strowu měru skepticizma“.

Tusk Havela
počesćił

Drježdźany (SN). Sakske statne minister-
stwo za hospodarstwo, dźěło a wobchad
wuda składnostnje lětušeho europskeho
tydźenja 13 regionalnych magacinow.
Wšitke zešiwki maja titul „Europa spě-
chuje Saksku“. 11. meje změje je 1,5 mi-
lionow domjacnosćow po cyłej Sakskej
w  listowym kašćiku. W kóždym wudaću
za dźesać wokrjesow a tři bjezwokrjesne
města Sakskeje pokazuja přikłady na to,
što spěchowanje EU w regionje zmóžnja.
Regionalne wudaće za Budyski wokrjes
předstaja dwě wobdźělnicy projekta „Na-
TÜRlich“ we Wojerecach. Wot EU spěcho-
wana naprawa z programa „Jobperspek-
tiwa Sakska“ bě jimaj po dołhej bjez-
dźěłnosći pomhała zdobyć nowe sebje-
wědomje za puć do swěta dźěła. „Dobre
žiwjenske wuměnjenja za wšitkich Euro-
pjanow docpěć je najwažniši zaměr EU.
Z podpěru strukturneho spěchowanja je
so radźiło zaměrnje do mudrych hłójč-
kow, inowatiwnych procesow a produk-
tow inwestować a tak do zamóžnosće Sak-
skeje za přichod skutkować“, rjekny sakski
statny minister za hospodarstwo, dźěło
a  wobchad Martin Dulig (SPD). „Spěcho-
wanje EU je na dobro wšitkich Saksow.“ 

Kak EU regiony
spěchuje

Budyšin (SH/SN). 42 dźěći a młodost-
nych w starobje štyrjoch do 23 lět je swo-
je kolekcije debjenych jejkow zapodało.
Dale su rjadowniske cyłki Kulowskeje
a Rakečanskeje zakładneje šule ze 112
šulerjemi jutrowne jejka wotedali. Wose-
bje woblubowana bě technika bosěrowa-
nja. Tež wóskowanska technika bu často
wužiwana. Spěchowanske towarstwo wo-
sebje zwjesela, zo su štyri dźěći mjez dźe-
wjeć a 14 lětami rjane škrabane jejka wo-
tedali a jedna 13lětna holca wulkotnu
kolekciju wužrawanych jejkow, štož za-
słuža sej wosebite připóznaće.

Weronika Suchowa ze Spěchowan-
skeho kruha za serbsku ludowu kulturu
a Sonja Hrjehorjowa, projektowa mana-
gerka Domowiny, stej wšitko přihoto-
wałoj, zo by jury, w kotrejž skutkowaštej
Andrea Pawlikowa a Felicia Touvenot,
najlěpše kolekcije wuzwolić móhła. Roz-
sud za najkmańše kolekcije njeběše jed-
nory, dokelž běše kwalita zapodatych ko-
lekcijow jara dobra.

Prěnje městno mjez štyri- do wosom-
lětnymi dobychu we wóskowanju: Hanka
Suchec, Grumbach/ mjez dźewjeć- do
dźesaćlětnymi w bosěrowanju a škraba-
nju: Feliks Grimmig, Nowoslicy; w škra-
banju: Elena Kasper, Židźino; w bosěro-
wanju: Filip Žur, Róžant/ mjez jědnaće-
do dwanaćelětnymi w bosěrowanju, wó-
skowanju a škrabanju: Marieke Zimmer-
mann, Gersdorf pola Markersdorfa; we
wóskowanju: Robin Bartneck, Kubšicy/
mjez 13- do 14lětnymi we wužrawanju:
Lisa-Marie Stephan, Wojerecy; w bosěro-
wanju: Sophia Jurkec, Radwor; we wósko-
wanju: Bruno Schreier, Choćebuz; w bosě-
rowanju wóskowanju a škrabanju: Va-
nessa Trenschel, Climbach/ mjez 15- do
16lětnymi we wóskowanju: Greta Čórli-
chec, Kulow; w bosěrowanju: Linda Tren-
schel, Climbach/ mjez 17- do 18lětnymi
w  bosěrowanju a wóskowanju: Wiebke
Zimmermann, Gersdorf pola Markers-
dorfa; w bosěrowanju: Sophie Hejduškec,
Nowy Łusč/ mjez 18- do 24 lětnymi we
wóskowanju: Lisa Sachse, Dołha Boršć po-
la Mikowa; w bosěrowanju a wóskowa-
nju: Alexa Sachon, Wojerecy. Towarstwo
je zhromadnje z jury rozsudźiło, zo dósta-
njetej lětsa Greta Čórlichec a Linda Tren-
schel spěchowanske myto za młodźinu.

Jury najlěpšich dorosta zwěsćiła
Spěchowanski kruh za serbsku ludowu
kulturu je swoje 66. wubědźowanje
wo najrjeńše jutrowne jejko za dorost
zakónčił. Zajim wobdźělnikow bě wo-
spjet wulki.

rof. dr. Jindřich Halama z Ewangel-
skeje fakulty Praskeje Karloweje uni-

wersity poda zakład do tematiki. Ryso-
waše stawizny Ochranowskeho bratrow-
skeho hibanja, pokaza na korjenje social-
neje utopije w radikalnych žadanjach
husitow ze zaměrom, swět zrjadować po
namołwje Mateja 23/4-8 a 19. To bě a je
hišće dźensa jedne z hesłow noweje cyr-
kwje, teje, w kotrejž wšitcy čłonojo wosa-
dy z jednoho kelucha pija: Wšo słuša
wšěm! Po Lukašu: Prawy křesćan wob-
sydstwo wotpokazuje. Bohačk njemóže
křesćan być!

Prof. Halama mjenuje 1468 jako lěto
zdokumentowanja zasadow noweje kře-
sćanskeje cyrkwje. W 16. lětstotku dóń-
dźe k łahodnišim, časej přiměrjenym za-
sadam, mjez druhim: Rjemjesła haj, ale
jenož w tej wulkosći, zo dosaha samo za
sebje. W kopjenju materielnych bohat-
stwow cyrkwje a knježich widźachu znje-
wužiwanje wěry. Ćežki běše puć za tych,
kiž so tuteje praksy knježaceho feudalne-
ho systema wotrjeknychu. To bě jenož
móžno, hdyž systemej wućeknychu a sej
we wotležanych sydlišćach swój křesćan-
ski swět natwarichu. Zaso přesćěhani
nańdźechu skónčnje škit pod kłobukom
škitarja – nětk tola bohačka, zemjana.
Hrabja Nikolaus Ludwig von Zinzendorf,
kubler w Bertelsdorfje, wsy mjez Zhorjel-
com a Žitawu, přidźěli ćěkancam ze swo-
jeho wobsydstwa zemju za natwar wo-
sady. Tak dóstachu so „Unter den Hut des
Herrn“, běchu „chránění“, z čehož nasta
wot lěta 1722 Ochranow. Eksulanća
z Morawy, hłownje němsce rěčacy, zało-
žichu swoju bratrowsku wosadu a mje-
nowachu ju Herrnhuter Brüdergemeine.

Druhi přednošowar dr. Dieter Meyer,
duchowny w dźensnišim Ochranowje,
rozjimuje „socialno-utopiske impulsy
w statutach Ochranowskeje wosady z lě-
ta 1717“. W statutach su spóznajomne
wobsahi prakřesćanskich wosadow kaž:
Nichtó njeje z knjezom nad druhim, před
Bohom smy wšitcy jenacy. Hierarchija
njeje trěbna. Wotpokazuja zwady z hinak
myslacymi, su za křćeńcu bjez kóždeho
nanuzowanja – „keine bedingungslose
Bekehrung“. Dr. Meyer rozłožuje hódno-
ćenje a praksu francoskeho zapřijeća
„égalité“, w kotrej měrje so Ochranowče-
njo tomu bližachu, w kotrej měrje so
wotsalichu. Njesebičnosć, mjezsobna po-

P

moc, so mjez sobu mjenować bratr a so-
tra a wjele toho bratrowskeho ducha
praktikuja hač do dźensnišeho w Ochra-
nowje a wšudźe tam, hdźež nastachu ja-
ko wuslědk misionskeho skutkowanja
dalše Ochranowske wosady, ze sotrami
a bratrami, mjeztym z wjace hač milio-
nom sobustawow.

Najpozdźišo tu so ći prašenje nanuzu-
je: Hač a kelko je zwiskow mjez nabožnje
motiwowanymi žadanjemi, hdyž dźe wo
runoprawosć čłowjeka, a tymi na zakła-
dźe towaršnowědnych analyzow mate-
rialistiskich dialektikarjow? Mysl, zo je
tajkich zwiskow, nošu ze sobu wot toho
časa, zo słyšach jako šulski hólc we wsy
burow rjec: „Komunist? Jeli, da je Jezus
komunist był, po nim drje nichtó wjace.“
We wšěch přednoškach jewja so zwiski
mjez nabožnje a ateistisce motiwowa-
nym postulatom wo socialnu runopra-
wosć. Dr. Irina Modrow je jako ateistka
spisała za čas Němskeje demokratiskeje
republiki (NDR) wědomostne dźěło wo
socialnym programje Ochranowskeje
bratrowskeje wosady. Jeje dźěło je po doł-
hich błudźenjach a mnohich wotpokaza-
njach skónčnje 1994 w Hildesheimskim
nakładnistwje Georg Olms wušło. Če-
hodla je so to hakle po dźesać lětach
tam-a-sem-suwanja stało, wuchadźa
z přehlada dr. Mathiasa Meyera z Wein-
heima, je pak kapitl za sebje a přesahuje
ramik tuteje rozprawy.

W temowym bloku wo slědźenjach Iri-
ny Modrow rěči dr. Colin Podmore z Lon-
dona pod hesłom: „Ochranow jako zet-
kanišćo“ – spomnjenja na zhromadne
slědźerske dźěło z Irenu Modrow w lěće
1986. Po nim přednošuje dr. Christina
Petterson z awstralskeje stolicy Canberra
na temu „Ochranow jako model słužbne-
je wosady“ a hódnoći tak zdobom diser-
taciju a knihu Iriny Modrow.

 wosobje Iriny Modrow: Narodźiła
je so dźowka Hansa Modrowa 1962

w Berlinje. Studowaše stawizniske wědo-
mosće, přewza slědźerske nadawki na
polu cyrkwinskich stawiznow w Central-
nym instituće za stawizny na Akademiji
wědomosćow NDR, promowowaše 1988
na temu „Dienstgemeine des Herrn –
Nikolaus Ludwig von Zinzendorf und die
Brüdergemeine seiner Zeit“. Wot lěta
2006 hač do smjerće 2017 bě wona wě-
domostna sobudźěłaćerka frakcije Lěwi-
cy w zwjazkowym sejmje ...

Skónčnje zapřimnu, što bě nastork
dźěłarnički. Irina Modrow njeje wjace ži-
wa, žiwe pak wostanje jeje zawostajen-
stwo.

Po wobjedźe wodźi studijny nawoda
dr. Peter Vogt po Ochranowskim po-
hrjebnišću, při čimž wuzběhnje jónkrót-
nosć kultury chowanja: Kóždy wotpočuje
pod jenakim jednorym kamjenjom, po-
chowany po rjedźe zemrěća ... Tu skedźb-

nju přitomnych na kěrchow w katolskich
Ralbicach, hdźež wosadnych tohorunja
po rjedźe zemrěća chowaja, a wšitcy ma-
ja jenaki drjewjany křiž na rowje. Tam
druhdy ludźo praja: „Komunizm – tón je
zwoprawdźeny na našim kěrchowje!“

W Ochranowskim Božim domje zesy-
damy so na jednore ławki w jednorje wu-
hotowanej žurli. Wšitko je běłe. Na měst-
nje wołtarja stejitej jednore blido kryte
ze zelenym rubom, a stólc, hewak ničo
dokoławokoło ... Žurla je konsekwentnje
po zasadach bratrowstwa zarjadowana,
bjez křiža – po Druhej swětowej wójnje
su ju po originalu zaso natwarili. Ruscy
wojacy njejsu w twarjenju Boži dom
spóznali. Dr. Vogt k tomu měni: „Tuka so
na to, zo mějachu ju za nacionalsociali-
stiske kubłanišćo.“ Ochranowscy mjenu-
ja swoju cyrkej „wosadnu žurlu“ abo tež
„dobru stwu našeje wosady“.

róćiwši so do konferencneje žurle
připowědźi Peter Vogt přednošk

dr. Lubiny Malinkoweje z Rakec k temje
„Socialny angažement na přikładźe
Ochranowskeho kubłanskeho dźěła ...
mjez Serbami“. Hdyž jako Serb w publi-
kumje sedźiš a prědku prezentuje so Ser-
bowka, so wolóženy čuješ, hdyž repre-
zentant, w tym padźe reprezentantka,
suwerenje swój part přednjese. Hłowne
wuprajenje je: Runoprawnosć – njehla-
dajo na to, hač knježk abo poddan, hač
muž abo žona, hač Němc abo Serb – wa-

bješe Serbow do Małeho Wjelkowa ...
Gersdorfscy zmóžnichu nadarjenym sy-
nam přihot do wyšeho šulstwa ... Klukš
(1735), Delni Wujězd (1743–56), Ćichónca
... Dr. Malinkowa referuje wo tym, kak
stej z Ochranowskim hibanjom alfabeti-
zacija a ćišćane serbskorěčne pismow-
stwo postupiłoj, nošenej wot ducha a ak-
tiwitow pietizma.

Jako diskutant-přednošowar ze stron
ateistow je Hajko Kozel, zapósłanc strony
Lěwicy w Sakskim krajnym sejmje, prěni
rěčnik z takrjec tamneho boka. Předstaji
so jako indogeny Serb, socialist bjez kon-
fesije. Kozel zwjazuje Ochranowsku uni-
tu z přitomnosću: Dźensa bychu Zinzen-
dorfskich bratrow a sotry w najlěpšim
padźe jako „ćerpjenych“ zastopnjowali,
njebychu kaž za čas Zinzendorfa dóstali
prawo, w Sakskej so w kolektiwje zasydlić
... Referent widźi w Ochranowskim hiba-
nju žórło impulsow na polu socialneje
emancipacije, na kubłanskim, kulturno-
politiskim, etiskim polu nastupajo tole-
rancu druhim nabožinam a narodno-
sćam napřećo, tehdy kaž dźensa. Zwěsća:
Ochranow wita migrantow ... Socialna
utopija Ochranowskeje wosady stawa so
dźensa ze zakładnym prašenjom čłowje-
stwa. Kozel čuje so jako lěwicar powoła-
ny „přeco a wšudźe Ochranowski duch
definować. Přeco a wšudźe wo socialnu
sprawnosć wojować ...“

Njeprašam so, kak je přez wjednistwo
w Ochranowje a Załožbu Modrow k dźě-

łarni dóšło – z kotreje strony bě iniciati-
wa za zetkanje wušła. Załožba Modrow
(zo tajkeje załožby je, njewědźach) je za-
wěsće tež něšto k tomu přinošowała.

Mam za prawe naspomnić přitom-
nosć dr. Hansa Modrowa. Wón je cyły
dźeń přitomny był, a jeho přinošk jako
posledni rěčnik njewostanje jenož mi
w  pomjatku: Čehodla je so jeho dźowka
dale a bóle za Ochranow zajimowała? Za-
počatki widźi Modrow w swójbnym mi-
ljeju, pokročowanje w šulstwje a huma-
nistiskim kubłanju za čas NDR. W Ochra-
nowje je so zetkawała ze slědźerjemi
z cyłeho swěta, pytajo za wotmołwami
na prašenja časa tehdy a dźensa. Kaž wón
je tež wona spóznała, hdźe a kak so skón-
či, hdyž politiska móc so z namocu zjed-
noća („... Wir sind heute auf dem Wege
dahin.“) Modrow je sej njedawno w Brüs-
selu wustajeńcu wo Europskej uniji wob-
hladał, směrodajnu za Europu, a dožiwi
tam rozkćěw antikomunizma. Praša so:
Hdy započnu stawiznarjo wobdźěłać
40lětne stawizny NDR, nětk hižo před 30
lětami pominjenej? Što a kajke je to było
z tej NDR – hač da so to jenož z dwěmaj
wězo hrózbnymaj kajkosćomaj wotbyć?
Prašenje steji: „Spisaja so stawizny a z ni-
mi tezy za přichod w nadawku politika-
rjow a politiki, abo slědźa a pisaja sta-
wiznarjo wo politice a politikarjach?“

yrnjež mjez tymi a tamnymi žanoho
wobjimanja njebyło, so wobě stro-

nje mjez sobu akceptujetej. Myslu sej, zo
tež bjez přitomnych ateistow bychu rěč-
nicy unity swoje začuća a myslenske pu-
će wotewrili. Dr. Colin Podmore je we
80tych lětach, tehdy student w Oxfordźe,
často w Ochranowje přebywał. Kóždy raz
su tu byli hosćo ze zapadnych krajow.
Pućujo po NDR njezačuwachu woni wob-
mjezowanja.

Dr. Myounghee Hong z Južneje Koreje
rěči wo nadawkach Ochranowskeho mi-
sionstwa dźensa. Bohate staty su žiwe na
kóšty chudych! Dźensa dźe wo globalnu
runoprawosć. Južna Koreja je po puću
k jednoće ze Sewjernej Koreju! Dr. Hong
namołwja k zmužitosći w prócowanju
wo swětowy měr. „Mamy protestować
přećiwo statam, kotrež z wójnu hroža.“

Jedyn z Ochranowskich fararjow mě-
ni: Doba Ochranowskeho misionstwa so
dźensa tak prawje započina ... Njehraje
rólu, kotrej filozofiji přiwisuješ. Ćim
wjetšu rólu hraje měritko, kelko přinošu-
ješ k wuchowanju swětoweho měra a lu-
bosće mjez ludźimi.

Kaž dr. Peter Vogt připowědźi, chcył
přednoški, tež diskusijne, rady w ćišćanej
formje wozjewić. Na to čakam. Z nje-
wšědneho dnja njech wuńdu wšědny
dźeń a dny mjezsobnosće! Zwažu sej wě-
šćić: Wo to póńdźe w přiwótřacym so
połoženju čłowjestwa.

■ Křesćan Krawc

B

Njewšědny dźeń w Ochranowje dožiwił
Dóstach přeprošenje na dźěłarničku
wo modelu křesćanskeje socialneje
utopije k wědomostnemu slědźenju
dr. Iriny Modrow w Ochranowskim
konferencnym centrumje – a to wot
zarjadowarjow „Modrow Stiftung“
a „Brüdergemeine“. W mjeńšej žurli
słuchaše poslednju wutoru měrca ně-
hdźe 35 přitomnych, mjez nimi dwě
Serbowce a pjeć Serbow, na přednoški.
(SN su wo tym informowali).

Na dźěłarničce wo modelu křesćanskeje socialneje utopije k wědomostnemu slě-
dźenju dr. Iriny Modrow w Ochranowskim konferencnym centrumje wobdźělichu
so tež wjacori Serbja, mjez nimi Hajko Kozel (3. wotpr.). Foto: Torsten Hochmuth

Zestawa hosći: Spahić – Schneider, Mül-
ler, Matuwila, Weidlich, Bender (81.
Bohl), Gjasula, Kruse, Schlüter, Marcelo
(65. Hemmerich), Rangelow (90.+1 Gei-
sler)

Jara wažne dobyće za aktualny zaměr
je so FC Energiji z dobyćom 2:1 w Duis-
burgu poradźiło, hdźež KFC Uerdingen
swoje domjace partije přewjeduje. Tón
drje třěli w 22. min. po zmylku hosći 1:0,
tola pjeć mjeńšin pozdźišo móžeše Dimi-
tar Rangelow z wólnym kopom ze zdale-
nosće 22 metrow wurunać. Hakle jako so
Rangelow w druhim połčasu na kromje
šěsnatki z bulom wušiknje zwjertny a 2:1
za Choćebužanow docpě, běchu woni
nadobo knjez w cuzym domje.

Bjez wulkich ćežow hosćo duel hač
do kónca kontrolowachu a sej tři wažne
dypki zawěsćichu.

Energija, kotraž steji aktualnje wyše
zestupneje smužki, ma nětko hišće dwě
hrě za zachowanje klasy, 11. meje přeći-
wo VfR Aalenej a 18. meje přećiwo Ein-
tracht Braunschweigej.

FC Energija Choćebuz
– VfL Osnabrück 1:2 (0:0)

Zestawa domjacych: Spahić – Weid-
lich, Müller, Matuwila, Schlüter, Hemme-

rich, Gjasula, Bohl (78. Rangelov), Holt-
haus (25. Marcelo), Viteritti (63. Schnei-
der), Mamba

Jenož 20 mjeńšin su Choćebuženjo wo
dypkach přećiwo suwerenemu načolni-

kej z Osnabrücka sonili, potom dopom-
ha kapitalny zmylk w škiće k nawjedowa-
nju hosći. Tež po 1:2 bě pytnyć, kak so
underdog přećiwo zhubjenym třom dyp-
kam wobara. Delnjosaksojo pak mějachu
dale kontrolu nad přewšo fairnej partiju,
kotraž měješe z Manuelom Gräfu wuběr-
neho sudnika.

Mjeztym zo trenar hosći Daniel
Thioune přijomnu atmosferu a přećelne
witanje VfL w Choćebuzu wuraznje

chwaleše, dračowaše so nazwučowar FC
Energije Claus-Dieter Wollitz ze swojej
přesłapjenosću a rjekny: „Někotrych
swojich chowancow sym w přestawce
wubudźić a na to dopomnić dyrbjał, što
za nas na hračkach steji. Wosebje njemu-
dre agěrowanje w škiće je naše prócowa-
nja skóncowało. Dobyće hosći je zasłuže-
ne.“ 0:1 třěli Marc Heider (52.), 1:1 Streli
Mamba (54.) a 1:2 Benjamin Girth (75.).

■ Georg Zielonkowski

Wonka sej wažne dypki zawěsćili, ale doma sylnemu mištrej podleželiS P O R T

KFC Uerdingen
– FC Energija Choćebuz 1:2 (1:1)

Třělc wrotow Streli Mamba (druhi wotlěwa, Choćebuz) a přihotowar Luke Hem-
merich (druhi wotprawa, Choćebuz) Foto: Georg Zielonkowski

Kopańca muži, 3. liga
Osnabrück – Hansa Rostock 1:2 (1:2)
Halle – Preußen Münster 1:2 (0:2)
Karlsruhe – Großaspach 2:1 (2:0)
Zwickau – Mnichow 5:2 (2:1)
Jena – Würzburger Kickers  3:4 (1:2)
Kaiserslautern – Unterhaching 4:0 (0:0)
Lotte – Wiesbaden 0:1 (0:0)
Uerdingen – Energija Choćebuz 1:2 (1:1)
Aalen – Braunschweig 1:3 (0:2)
1. VfL Osnabrück 36 55 : 26 76
2. Karlsruheski SC 36 58 : 34 68
3. SV Wehen Wiesbaden 36 67 : 45 64
4. Halleski FC 36 43 : 32 60
5. F.C. Hansa Rostock 36 45 : 44 53

6. SC Preußen Münster 36 47 : 44 52
7. FC Würzburger Kickers 36 52 : 44 51
8. FSV Zwickau 36 45 : 42 49
9. 1. FC Kaiserslautern 36 45 : 47 48
10. KFC Uerdingen 05 36 44 : 58 47
11. SV Meppen 35 45 : 47 46
12. TSV 1860 Mnichow 36 45 : 46 44
13. Eintr. Braunschweig 36 47 : 52 44
14. SpVgg Unterhaching 36 46 : 45 42
15. FC Energija Choćebuz 36 48 : 56 41
16. VfL Přećeljo sporta Lotte 
 36 30 : 41 40
17. FC Carl Zeiss Jena 36 43 : 57 40
18. SG Sonnenhof Großaspach
 36 31 : 37 39
19. SC Fortuna Köln 35 35 : 58 38
20. VfR Aalen 36 43 : 59 30

Trjebin (AK/SN). Podstupimske přede-
wzaće Filmart hižo wjacore lěta Trjebin-
sku gmejnu dokumentarisce přewodźa.
„Smy so nětko wo dalšich krokach doro-
zumili“, zdźěli wjesnjanosta Waldemar
Locke (CDU) na wčerawšim posedźenju
gmejnskich radźićelow. Filmart ma nět-

ko tež přesydlenje Miłoražanow do Sle-
poho kaž tež do Trjebina přewodźeć. Hač
do lěta 2024 budu filmowcy we wsy po
puću. Při tym koncentruja so přede-
wšěm na druhi dźěl zakładneho zrěčenja
wo Miłorazu, kotryž su energijowy kon-
cern LEAG kaž tež gmejnje Slepo a Trje-

bin 28. měrca podpisali. Druhi dźěl rja-
duje komunalne prašenja. W Nowym Mi-
łorazu dóstanu wobydlerjo zaso swój
wjesny towarstwowy dom, wohnjowo-
bornu gratownju, pohrjebnišćo, mału
kupjel, pomnik za padłych wobeju swě-
toweju wójnow kaž tež zwóńcu.

Dale radźićeljo wčera wobzamknychu,
zo wužiwaja dźěl lětušeje komunalneje
pawšale za ponowjenje dźěla hrajkanišća
w pěstowarni „Lutki“. Tak chcedźa za
3 500 eurow nowej čumpadle kupić a na-
twarić, dokelž stej starej mjeztym do-
dźeržanej. Po móžnosći 1. junija matej
nowej čumpadle stać. Po słowach wjes-
njanosty pak njeje to hišće kónc inwesti-
cijow, dokelž dyrbja tež dalše hrajkanske
nastroje ponowić.

Film dokumentuje přesydlenje
Trjebinska pěstowarnja „Lutki“ dóstanje nowej čumpadle

Njebjelčicy. Přichodne zjawne posedźe-
nje Serbskeho sejma wotměje so 11. a 12.
meje w Njebjelčicach. Sobotu dopołdnja
planuja dźěłarničku, na kotrejž chcedźa
sej nadawki a zamołwitosće dorěčeć. Po-
połdnju wuradźuja jednotliwe wuběrki
paralelnje wo swojich temach. Wječor
wobhladaja sej sejmikarjo poslednje
předstajenje inscenacije NSLDź „Wopu-
šćeny dom“. Přizamknje so diskusija
z dźiwadźelnikami a režiserku, na kotrejž
móža so tež wšitcy dalši přihladowarjo
wobdźělić. Njedźelu dopołdnja chcedźa

wuběrki mjez druhim přichodne pose-
dźenje sejma přihotować. Zajimcy su wu-
trobnje přeprošeni.

Chór Budyšin koncertuje

Smochćicy. We wobłuku Smochčanske-
ho jewišća wotměje so zajutřišim, sobo-
tu, w 19.30 hodź. koncert w Domje bisko-
pa Bena. Wječor wuhotuja chór Budyšin
a Markkleebergscy wokalisća. Jich wo-
som čłonow zaběra so předewšěm z na-
ročnej a-cappella-hudźbu. Spěwarjo chó-
ra Budyšin zanjesu mjez druhim twórby
Jana Bulanka, Bjarnata Krawca a Korle
Awgusta Kocora. Zastup je darmotny,
organizatorojo pak proša wo dar.

Z  M Ě S T O W  A  W S O W

Sejmikarjo so schadźuja

■ Kolesowar smjertnje znjezbožił
Mučow. Tragiske wobchadne njezbožo je
so wčera rano na zwjazkowej dróze B 96n
stało. 61lětny kolesowar jědźeše po lěs-
nym pućiku z Hórnikec do Ćiska. Jako
chcyše B 96n přeprěčić, přewidźa wón po
wšěm zdaću so bližacy transporter, kotre-
hož 63lětny šofer njemóžeše hižo borz-
dźić. Kolesowar so tak ćežko zrani, zo hi-
šće na městnje njezboža zemrě. Dróha bě
šěsć hodźin dospołnje zawrjena.

P O L I C I J A

Kulow (RL/SN). „Wotnětka přińdu radšo
pjeć mjeńšin prjedy na swoje fyziotera-
peutiske terminy“, praji Helmut Hörauf
z  Kulowa. Wšako so jemu hižo čakarnja
noweje praksy za fyzioterapiju Hagena
Melchera na Budyskej dróze lubi. „Ta je
jara rjana a derje poradźena. To móžeš
sej čakanski čas woprawdźe lubić dać“,
měni 68lětny Serb. Najbóle napadnje šty-
ri metry šěroki a dwaj metraj wysoki Mi-
chelangelowy wobraz „Stworjenje Hada-
ma“, kotrehož original móžeš w Sixtin-
skej kapale we Vatikanje wobdźiwać. Pod
wobrazom so pacienća w jednym z kře-
słow posydnu. Dale wuhladaja woni me-
ter wulku stelu z marmora, w kotrejž so
kula we wodźe wjerći. Tejka a swěčnik
tohorunja napadnjetej.

To wšo njeje Hagen Melcher bjez přiči-
ny zatwarił. „Čakarnja ma na pacientow
přijomnje skutkować, zo bychu hižo tro-
chu wotpinać móhli. To so pozitiwnje na
jich lěkowanje wuskutkuje.“ Tohodla

wón poruči njepřińć hakle w poslednim
wokomiku, ale radšo trochu prjedy. Stelu
z kulu wobhladuje Melcher kaž zhibadło,
kotrehož pohibliwosć dyrbi so zaručić.
Dokelž pak je ta do lěkowanja wobmjezo-
wana, njesteja w čakarni stólcy, ale kře-
sła. Motiw stworjenja Hadama ma refe-
renca napřećo městu Kulowej a wokol-
nym wsam być. Tamniši wobydlerjo dźě
su zwjetša katolikojo a maja tuž poćah
k wobrazej.

Loni je Hagen Melcher bywši Grofic
modowy wobchod kupił a na modernu
fyzioterapiju přetwarił. Nastali su tam
nětko šěsć praksowych rumnosćow a dal-
ša sportowa, ke kotrymž je přistup bjez
zadźěwkow móžny. „W dotalnej praksy
na Wojerowskej dróze, hdźež běchmy ni-
male 19 lět, to bohužel tak njebě.“

Hagen Melcher ma dwě praksy w Rake-
cach a dalše w Kulowje, Wojerecach a Bě-
łym Chołmcu. W nich dźěła cyłkownje 24
terapeutow. 53lětnemu je wědome, zo
wón kredit za Kulowski dom hač do swo-
jeje renty njewotpłaći. Ale jeho 29lětny
syn Martin nima jeno samsne powołanje,
ale je w nim tež derje a wobšěrnje wuku-
błany, tak zo móže wón praksy pozdźišo
přewzać.

Hižo w čakarni so derje čuć
W Kulowje su njedawno nowe fyziote-
rapeutiske praksowe rumnosće Hagena
Melchera požohnowali. Při jich wuho-
towanju su tež na pozdatne maličkosće
kedźbowali.

Farar Johannes Magiera je nowu fyzioterapiju na Budyskej dróze w Kulowje nje-
dawno požohnował. Foto: Rafael Ledźbor

Wulke twarnišćo je tuchwilu Hózkowski móst nad Čornym Halštrowom. Budyski wokrjes da tuchwilu stary spotorhać. Na jeho
městnje nastanje nowy, kotryž pak potom hižo srjedźny stołp njezměje. Wón budźe tež dwaj metraj dlěši hač dotalny. Projekt
ma w decembru zakónčeny być a płaći něhdźe milion eurow. Foto: SN/Hanka Šěnec

9.5.–15.5.2019 Budyski filmowy palast:
Pokémon Meisterdetektiv Pikachu
w  3  D: wšědnje 17:00 a 19:30 Pokémon
Meisterdetektiv Pikachu: štw, so, nj
a wu 14:30 Glam Girls: wšědnje 16:00
a 20:30 | štw, so, nj a wu 14:00 | pj a so
22:30 Royal Corgi: nj 12:00 | štw, so, nj
a wu 14:0 | pj a srj 16:00 Avengers: End-
game: wšědnje 16:30 (nimo pó) a 18:00
(nimo pó) Avengers: Endgame w 3 D:
wšědnje 16:00 a 19:45 | štw, so, nj
a  wu14:15 | pj a so 21:45 Der goldene
Handschuh: pj a so 22:30 Der Fall Colli-

ni: wu 18:00 | pj a so 22:00 Alfons Zit-
terbacke: štw, so, nj a wu14:15 | pó
15:45 Willkommen im Wunder Park:
nj 12:15 Dumbo: nj 11:45 After Pas-
sion: wšědnje 20:15 (nimo pó a pó)
Monsieur Claude: wšědnje 18:00 (nimo
wu) Die Goldfische: nj 11:45 Ostwind:
nj 12:15 Friedhof der Kuscheltiere: pj
22:00
Kino-ekstra: Beale Street: pó 17:15
a 20:15

Wojerowski CineMotion:
Pokémon Meisterdetektiv Pikachu
w 3 D: wšědnje 17:40 a 20:30 (nimo so a

srj) | so 21:45 | srj 20:15 Pokémon Mei-
sterdetektiv Pikachu: wšědnje 14:45
Glam Girls: wšědnje 14:10 (nimo so),
17:15 a 19:50 | so 15.15 | pj a so 23:00
Avengers: Endgame: w 3 D: wšědnje
14:00, 16:15 (nimo so) a 20:00 (nimo so)
| so 17:05 a 20:30 | pj a so 22:00 Royal
Corgi: wšědnje 15:00 (nimo so a srj) | so
12:00 a 13:15 | nj 13:00 | srj 15:30 Aven-
gers: Endgame: wšědnje 17:00 (nimo
so) a 19:30 | so 13:45 Lloronas Fluch: pj
22:45 Alfons Zitterbacke: so a nj 12:45
Willkommen im Wunder Park: so a nj
12:10 Monsieur Claude: nj 12:10
Kirschblüten und Dämonen: srj 17:30

D O  K I N A

Wčera by serbski komponist Jan Pawoł Nagel 85. narodniny swjećił. Składnostnje to-
ho počesćichu jeho čłonojo spěchowanskeho towarstwa Zetkanišćo Dom Zejlerja
a Smolerja při rowje. Nagel (1934–1997) bě iniciator a wot lěta 1994 hač do swojeje
smjerće prěni předsyda spěchowanskeho towarstwa. Załoženje Łazowskeho Domu
Zejlerja a Smolerja je sobu jeho wulka zasłužba. Dalša bě wutworjenje Załožby za
serbski lud, jako bě předsyda Domowiny. Zdobom bě wón jedyn z najpłódnišich
komponistow swojeho časa. Nagelowe 400 twórbow wopřijima sinfonije, komornu
hudźbu, pišćelowe kompozicije, wokalnu hudźbu a reje. Foto: Andreas Kirschke

Na Jana Pawoła Nagela spominali

Hóznica (JoS/SN). Wiki tak mjenowanych
koi-karpow minjeny kónc tydźenja bě za
rybarske předewzaće Armina Kittnera
w Hóznicy (Petershain) pola Niskeje tak-
rjec dwójne žohnowanje. Skónčnje je so
zaso raz trochu wjace a wobstajnje de-
šćowało. A najebać dešćik je sobotu tój-
što zajimcow přijěło, zo bychu sej wose-
bite koi-ryby a dalše eksemplary za swoje
zahrodowe a hinaše haty wobstarali.

Armin Kittner je nazhonity rybar, ale
wuskutki horcoty a suchoty minjeneho
lěta njeje hišće tak prawje předźěłał. A hi-
žo prašeja so wón a jeho kolegojo, što
drje lětsa budźe. Prognozy za hatarjow
předobre njejsu. „Hižo nětko, něhdźe
šěsć tydźenjow prjedy hač loni, mamy

samsny njespokojacy staw“, Kittner roz-
łoži. „Dokelž w zymje přewjele sněha nje-
bě, njemóžeše tež žadyn tać, a w aprylu
njeběchu nimale žane spadki. Mjeztym
je přidatna woda w hatach, kotrež smy
w  zymje sčasom napjelnili, nimale zaso
přetrjebana.“ Nětko samo wodu z hrje-
bjow do hatow klumpaja. Hdyž pak tež
w hrjebjach ničo njeje, je kónc.

„Dešćować so dyrbi, a to nic jenož je-
dyn dźeń“, praji Hózničanski rybar. Nu-
zowy plan wón žadyn nima, ale nadźiju
na dešć přiwšěm spušćić nochce. Tu-
chwilu su wšitke lětnje haty jeho rybar-
stwa z karpami a dalšimi družinami
wobsadźene. Za nje wužiwa wón 85 pro-
centow swojeje hatneje płoniny.

Bjez dešća žane wuhlady na karpy

Z wikami koi-rybow su minjeny kónc tydźenja w Hózničanskim rybarstwje Armina
Kittnera lětušu rybjacu sezonu zahajili. Foto: Jost Schmidtchen

Wulka Dubrawa. Spěchowanski kruh za
serbsku ludowu kulturu přewjedźe sobo-
tu, 11. meje, wot 9.30 do něhdźe 18 hodź.
keramisku dźěłarničku we wulkej Dubra-
wje. Helena Palmanowa podpěra wob-
dźělnikow z materialom a pomha při
prašenjach předźěłanja hliny. Štóž ma
swójske graty, móže je sobu přinjesć. Za-
jimcy móža so za dźěłarničku hišće při-
zjewić, a to e-mailnje pod adresu foerder-
kreis@sorben.com. Po potrjebje postaraja
so organizatorojo wo zhromadnu jězbu
do Wulkeje Dubrawy. Projekt přewjedźe
so w swójskej zamołwitosći towarstwa
a  z pomocu spěchowanskeho towarstwa
Margarećineje hěty.

Zaběraja so z keramiku

